
REPUBLIKA E SHQIPËRISË 

KOMISIONERI PËR MBROJTJEN NGA DISKRIMINIMI 
 

Nr.  _______ Prot.                             Tiranë, më _____.____2022 

 V E N D I M  

Nr. 232 , Datë 22.12.2022 

 

Komisioneri për Mbrojtjen nga Diskriminimi, bazuar në nenin 32, pika 1, gërma “a”, të ligjit nr. 10 

221, datë 04.02.2010 “Për Mbrojtjen nga Diskriminimi”, të ndryshuar
1
, mori në shqyrtim ankesën 

nr.148, datë 23.09.2022, e znj. E.Ç., ku pretendohet diskriminim për shkak të “shtatëzanisë”, nga 

ana e Bashkisë Dimal. 

  

Në përfundim të shqyrtimit të ankesës, Komisioneri për Mbrojtjen nga Diskriminimi2
,  

 

K O N S T A T O I: 

I. Parashtrimi i fakteve sipas subjektit ankues. 

 

Sipas informacionit të dhënë në ankesë, rezulton se ankuesja E.Ç. ka ushtruar prej 13 vjetësh 

detyrën e mësueses së nivelit parashkollor në Kopshtin pranë Shkollës 9-vjeçare Hingë, Ura 

Vajgurore, Berat. Gjatë kësaj periudhe kohore, ajo thekson faktin se i ka ushtruar me 

përgjegjshmëri dhe korrektësi detyrat e saj dhe asnjëherë nuk ka patur ankesa për punën e saj, si 

nga prindërit e nxënësve, ashtu edhe nga eprorët e saj. Ajo sqaron se në datën 23.08.2021 ka marrë 

raportin e paralindjes, pasi ishte shtatëzanë dhe priste t’i jepte jetë fëmijës së saj. Pas lindjes së 

fëmijës së saj dhe kryerjes së një pjese të lejes së lindjes, në datën 18.01.2022, ankuesja është 

paraqitur pranë Bashkisë Dimal dhe ka nënshkruar një deklaratë për rikthim në punë. 

Në vijim, në datën 08.02.2022, është miratuar urdhëri i Kryetarit të Bashkisë Dimal
3
, nëpërmjet së 

cilit urdhërohet që rikthimi në punë i ankueses, pas lejes së lindjes të kryhet pranë Kopshtit të 

                                                           
1
 Në vijim do t’i referohemi me shkurtesën LMD. 

2Në vijim do t’i referohemi me shkurtesën Komisioneri. 
3
 Në bazë të Urdhërit nr.127, datë 16.09.2019, të Kryeministrit, “Për marrjen e masave ne kuadër dhe në funksion të zbatimit të 

strategjisë ndërsektoriale për decentralizimin dhe qeverisjen vendore” njësitë e vetqeverisjes vendore administrojnë fondet e 

transferuara nga Ministria e Arsimit dhe Sportit, me qëllim garantimin e strukturave që kalojnë për financim nga këto njësi, ku 

përfshihen punonjësit e arsimit parashkollor dhe personeli jo mësimor.  

fshatit Goriçan, dhe jo në pozicionin e mëparshëm të punës, pranë Kopshtit të Shkollës Hingë. 

Ndërkohë që, në pozicionin e mëparshëm të punës së znj. E.Ç., ishte punësuar me kontratë më afat 

të caktuar 1 vjeçar znj. Z. B., e cila zëvendësonte ankuesen gjatë periudhës së lejes së lindjes. Në 

këto kushte, ankuesja shprehet se ka paraqitur kërkesë pranë Bashkisë Dimal, duke kërkuar të 

vazhdojë lejen e saj të lindjes, duke refuzuar të punojë pranë Kopshtit Goriçan, i cili është larg 

vendbanimit të saj. Ankuesja pretendon se Bashkia Dimal i ka dërguar shkresën e datës 

18.03.2022, nëpërmjet së cilës e ka njoftuar se transferimi i saj në Kopshtin Goriçan është kryer, 

pasi Bashkia Dimal ka marrë në konsideratë kërkesat e bordit të prindërve të Kopshtit Hingë, të 

cilët nuk dëshirojnë kthimin e znj. E.Ç. pranë këtij institucioni arsimor. 

Ankuesja shprehet se gjatë 13 viteve të punës së saj pranë kësaj shkolle, në asnjë rast nuk ka patur 

ankesa me shkrim, të protokolluara, si nga ana e eprorëve të saj, ashtu sikurse edhe nga ana e 

prindërve të fëmijëve. Në këtë kontekst, ajo përmend vetëm një masë disiplinore, aktualisht të 

shuar, të dhënë ndaj saj në datën 31.03.2021, për shkak të largimit nga puna para orarit zyrtar për 

arsye shëndetësore. Znj. E.Ç. shprehet se personi që e ka zëvendësuar në pozicionin e mësuesit 

parashkollor pranë Kopshtit të shkollës 9-vjeçare Hingë nuk ka arsimin përkatës dhe nuk është 

pjesë e portalit “Mësues për Shqipërinë”, si dhe banon në fshatin Veterrik. Ajo thekson faktin se në 

këtë mënyrë, Bashkia Dimal ka vepruar në kundërshtim me dispozitat e ligjit nr. 69/2012 “Për 

sistemin arsimor parauniversitar në Republikën e Shqipërisë”, të ndryshuar. Znj. E.Ç. hedh 

dyshim se gjithë kjo situatë është e stisur ndaj saj, pasi për 13 vjet rresht nuk ka patur asnjë ankesë 

ndaj saj nga Bordi i Prindërve, ndërkohë që në momentin që ajo merr lejen e barrëlindjes, prindërit 

e nxënësve kërkojnë largimin e saj nga Kopshti i shkollës 9-vjeçare Hingë. 

Në këtë kontekst, znj. E.Ç. kërkon konstatimin e diskriminimit për shkak të shtatëzanisë nga ana e 

Bashkisë Dimal.  

II. Ndjekja e procedurës për shqyrtimin e ankesës nga Komisioneri. 
 

Komisioneri mori në shqyrtim ankesën e sipërcituar, në referencë të kompetencës së parashikuar në 

nenin 32, pika 1, gërma a), të ligjit nr. 10221/2010 “Për Mbrojtjen nga Diskriminimi”, të 

ndryshuar, që i atribuon të drejtën të shqyrtojë ankesat nga personat ose grupet e personave që 

pretendojnë se janë diskriminuar, sikurse parashikohet në këtë ligj.  

 

Ligji nr.10 221/2010 “Për Mbrojtjen nga Diskriminimi”, i ndryshuar, rregullon zbatimin dhe 

respektimin e parimit të barazisë dhe mosdiskriminimit, bazuar në një listë joshteruese shkaqesh, 

por në mënyrë të shprehur neni 1, i ligjit parashikon mbrojtjen nga diskriminimi për shkak të 

“shtatëzanisë” duke përcaktuar se: “Ky ligj rregullon zbatimin dhe respektimin e parimit të 

barazisë dhe mosdiskriminimit në lidhje me racën, etninë, ngjyrën, gjuhën, shtetësinë, bindjet 

politike, fetare ose filozofike, gjendjen ekonomike, arsimore ose shoqërore, gjininë, identitetin 

gjinor, orientimin seksual, karakteristikat e seksit, jetesën me HIV/AIDS, shtatzëninë, përkatësinë 

prindërore, përgjegjësinë prindërore, moshën, gjendjen familjare ose martesore, gjendjen civile, 

vendbanimin, gjendjen shëndetësore, predispozicionet gjenetike, pamjen e jashtme, aftësinë e 

kufizuar, përkatësinë në një grup të veçantë, ose me çdo shkak tjetër.” 

 

Neni 5, i ligjit nr.10 221/2010 “Për Mbrojtjen nga Diskriminimi”, të ndryshuar, parashikon 

ndalimin e diskriminimit për shkaqet e përmendura në nenin 1 të këtij ligji. Sipas këtij neni 

ndalohet gjithashtu mosmarrja në shqyrtim, sipas rasteve të përmendura në nenin 3 të këtij ligji, të 

një ankimi ose procedure, si dhe çdo forme tjetër sjelljeje, që pengon zbatimin e parimit të trajtimit 

të barabartë.  

 

Neni 7, i LMD, të ndryshuar, parashikon shprehimisht: “1. Çdo veprim ose mosveprim i 

autoriteteve publike ose i personave fizikë a juridikë që marrin pjesë në jetën dhe sektorët publikë 

ose privatë, që krijojnë baza për mohimin e barazisë ndaj një personi apo grupi personash, ose që 

i ekspozon ata ndaj një trajtimi të padrejtë dhe jo të barabartë, kur ata ndodhen në rrethana të 

njëjta ose të ngjashme, në krahasim me persona të tjerë ose grupe të tjera personash, përbën 

diskriminim. 2. Eliminimi i të gjitha privilegjeve dhe i diskriminimit të padrejtë, garantohet për 

cilindo, në bazë të të drejtave vetjake, politike, ekonomike, shoqërore dhe kulturore të siguruara 

nga Kushtetuta e Republikës së Shqipërisë dhe aktet ndërkombëtare të ratifikuara nga Republika e 

Shqipërisë, si dhe nga ligjet në fuqi. 3. Autoritetet publike kanë detyrimin për të promovuar 

barazinë dhe për të parandaluar diskriminimin gjatë ushtrimit të funksioneve të tyre.” 

 

Në Kreun III, të ligjit të sipërcituar parashikohet mbrojtje e posaçme nga diskriminimi në fushën e 

punësimit. Ky ligj në nenin 12, pika 1, gërma c) parashikon shprehimisht se: “1. Ndalohet 

diskriminimi i personit në lidhje me të drejtën e tij për punësim. Diskriminimi përfshin çdo dallim, 

kufizim ose përjashtim që bazohet në shkaqet e përmendura në nenin 1 të këtij ligji dhe që, ndër të 

tjera, ka lidhje me: ......c) rekrutimin dhe përzgjedhjen e punëmarrësve, trajtimin e punëmarrësve 

në vendin e punës, duke përfshirë trajtimin e tyre gjatë vendosjes ose ndryshimit të kushteve të 

punës, shpërblimin, përfitimet dhe mjedisin e punës, trajtimin lidhur me trajnimet profesionale ose 

gjatë procesit disiplinor apo lidhur me pushimin nga puna ose zgjidhjen e kontratës së punës”. 

 

Hapat proçedurialë të ndjekur nga strukturat përkatëse të Komisionerit për Mbrojtjen nga 

Diskriminimi, paraqiten si më poshtë vijojnë:  

A. Pas analizimit të ankesës nr.148, datë 23.09.2022, e znj. E.Ç., u konstatua se nga pikëpamja 

formale, ajo i plotësonte kërkesat e parashikuara nga neni 33, pika 3 të ligjit nr. 10 221, datë 

04.02.2010 “Për Mbrojtjen nga Diskriminimi”, të ndryshuar. Për këtë arsye, Komisioneri për 

Mbrojtjen nga Diskriminimi filloi proçedurat përkatëse për shqyrtimin e saj. 

 

B. Mbështetur në nenin 33, pika 7
4
, të ligjit nr. 10 221/2010 “Për Mbrojtjen nga Diskriminimi”, 

të ndryshuar, Komisioneri për Mbrojtjen nga Diskriminimi iu drejtua Bashkisë Dimal, si dhe 

                                                           
4
 Neni 33, pika 7, i ligjit 10 221/2010, parashikon:“Me regjistrimin e ankesës, komisioneri verifikon faktet. Për 

këtë qëllim, komisioneri mund t’u kërkojë ankuesit dhe personit kundër të cilit është drejtuar ankesa, të 

për dijeni ankueses, me shkresën nr. 1285/1Prot., datë 06.10.2022, ku kërkohej informacioni i 

mëposhtëm:  

 

1. Informacion mbi pretendimet e ankueses E.Ç.; 

2. Kopje të njehsuara me origjinalin të raporteve të barrëlindjes së znj. E.Ç.; 

3. Kopje të njehsuara me origjinalin të aktit të emërimit të ankueses në pozicionin e mësueses 

së nivelit parashkollor pranë Kopshtit të shkollës 9-vjeçare Hingë; 

4. Kopje të njehsuar me origjinalin të librezës së punës së ankueses; 

5. Kopje të njehsuara me origjinalin të masave disiplinore të dhëna ndaj znj. E.Ç.; 

6. Kopje të njehsuara me origjinalin të vlerësimeve në punë të znj. E.Ç.; 

7. Kopje të njehsuar me origjinalin të urdhërit të transferimit të ankueses pranë Kopshtit 

Gorisht; 

8. Kopje të njehsuar me origjinalin të kërkesave të bordit të prindërve të nxënësve të nivelit 

parashkollor, për mos kthimin e znj. E.Ç. në pozicionin e saj të mëparshëm, të punës; 

9. Informacion mbi arsyet që bordi i prindërve ka kërkuar moskthimin e ankueses  në 

pozicionin e saj të mëparshëm, të punës. A janë të reflektuara këto arsye në kërkesat e tyre 

me shkrim drejtuar Bashkisë Dimal? 

10. Informacion mbi procedurat që kanë kryer strukturat përkatëse të Bashkisë Dimal për të 

verifikuar pretendimet e bordit te prindërve; 

11. Informacion nëse drejtuesi i shkollës 9-vjeçare Hingë ka paraqitur ankesa me shkrim pranë 

Bashkisë Dimal, mbi mësuesen e nivelit parashkollor E.Ç.. Nëse po, të dërgohen kopje të 

ankesave të tij dhe përgjigjeve zyrtare të Bashkisë Dimal; 

12. Kopje të njehsuar me origjinalin të urdhërit të emërimit në detyrë dhe të kontratës 

individuale të punës së znj. Z. B.; 

13. Informacion mbi personin që ushtron aktualisht detyrat e mësuesit parashkollor pranë 

Kopshtit të shkollës 9-vjeçare Hingë, pas përfundimit të kontratës së punës me afat të 

caktuar 1 vjeçar të znj. Z.B. Të dërgohet urdhëri i emërimit dhe kontrata individuale e 

punës së mësueses aktuale për nivelin parashkollor në këtë shkollë; 

14. Kopje të ankimeve administrative të ankueses drejtuar Bashkisë Dimal; 

15. Urdhëri i Kryetarit të Bashkisë Dimal përë ngritjen e grupit të punës për shqyrtimin e 

ankesave të znj. E.Ç.; 

16. Kopje të praktikës së hartuar nga grupi i punës së ngritur pranë Bashkisë Dimal për 

shqyrtimin e ankimimeve administrative të znj. E.Ç..  

17. Informacion nëse objekti i ankesave administrative të depozituara nga ankuesja  pranë 

Bashkisë Dimal, përfshin edhe çështjen e diskriminimit të saj nga kjo bashki. Nëse po të 

dërgohet përgjigja zyrtare e Bashkisë Dimal drejtuar ankueses; 

18. Informacion mbi largësinë e vendbanimit të ankueses E.Ç. nga Kopshti i fshatit Goriçan 

dhe  nga Kopshti i shkollës Hingë; 

                                                                                                                                                                                               

paraqesin parashtrime me shkrim brenda 10 ditëve pune nga dita që palët marrin njoftimin. Kur e çmon të 

nevojshme, komisioneri merr informacion edhe nga çdo person ose burim tjetër.” 

19. Informacion nëse ankuesja aktualisht ka filluar punën si mësuese e nivelit parashkollor 

pranë Kopshtit të fshatit Goriçan. Nëse jo, cili është statusi i saj aktual; 

20. Informacion nëse ankuesja e ka kundërshtuar gjyqësisht urdhërin e transferimit të saj pranë 

Kopshtit Goriçan. 

21. Informacion nëse Bashkia Dimal e ka zbatuar edhe më parë praktikën e transferimit të 

mësueseve, mënjëherë pas kthimit nga leja e barrëlindjes ose gjatë periudhës kohore që ato 

kanë qenë me leje barrëlindje, mbështetur në motive të ndryshme që i ka gjykuar të 

arsyeshme. Nëse po, të dërgohen praktikat e ndjekura me këto mësuese; 

 

- Në përgjigje të shkresës së sipërcituar të KMD-së, Bashkia Dimal dërgoi shkresën nr. 

2870/1 prot., datë 19.10.2022, nëpërmjet së cilës e informon KMD-në se: “........Personi i 

ngarkuar për ndjekjen e kësaj çështjeje ka njoftuar për raport mjekësor dhe nuk është 

paraqitur në punë për shkak të gjendjes shëndetësore”. 

 

- Në vijim, KMD i është drejtuar sërisht Bashkisë Dimal, nëpërmjet shkresës nr. 1285/3, datë 

03.11.2022, nëpërmjet së cilës i bëhet kujtesë për dërgimin e informacionit të kërkuar 

nëpërmjet shkresës paraardhëse. 

 

- Bashkia Dimal i dërgoi përgjigje zyrtare KMD-së, nëpërmjet shkresës nr. 2870, datë 

08.11.2022, ku jep sqarimet përkatëse mbi çështjen objekt shqyrtimi. Sipas shkresës në 

fjalë, pranë Bashkisë Dimal është paraqitur ankimi administrativ nr. 1222 prot., datë 

20.04.2022, me lëndë “Kundërshtimi i aktit administrativ “Njoftim nr. 1222/2 prot prot., 

datë 29.04.2022” përmes së cilit kërkohet paligjshmëria e aktit nr. 408, datë 08.02.2022 të 

Kryetarit të Bashkisë, “Për rifillim të marrëdhënieve financiare të punonjësit znj. E.Ç.”, si 

dhe rishikimi apo shfuqizimi i tij. Pas administrimit të ankesës, nga ana e Kryetarit të 

Bashkisë Dimal është nxjerrë Urdhëri nr. 1222/1 prot., datë 20.04.2022 “Për ngritjen e 

Komisionit të Shqyrtimit të ankimit administrativ për znj. E.Ç.” dhe Urdhëri nr. 1222/3, 

datë 29.04.2022 “Për ndryshimin e anëtarit të Komisionit të Shqyrtimit të ankimit 

administrativ për znj. E.Ç.”. 

 

Komisioni i Shqyrtimit të Ankimit, pasi u njoh me pretendimet e palës, fillimisht e ka sqaruar 

palën se, pretendimet e ngritura nuk lidhen me një marrëdhënie juridiko-administrative me karakter 

të njëanshëm, për të cilat gjen zbatim Kodi i Procedurave Administrative, por ato burojnë nga një 

marrëdhënie juridiko-civile e rregulluar sipas Kodit të Punës, mbi të cilin është lidhur edhe 

kontrata individuale e punës, me punëdhënës Bashkinë Dimal, të cilit i ka kaluar kompetenca për 

emërimin e personelit në institucionet e arsimit parashkollor, sipas parimit të decentralizimit. 

 

Mbështetur në sa më sipër, Komisioni i Shqyrtimit të Ankesave vlerësoi që t’i përgjigjet 

pretendimeve të ngritura, me qëllim që të sqarojë subjektin lidhur me ligjshmërinë/paligjshmërinë e 

veprimit juridik, për të cilën është bërë ankesa. Komisisoni ka shqyrtuar me objektivitet dosjen  për 

pretendimet e ngritura, paligjshmërinë, shfuqizimin, rishikimin dhe ndryshimin e aktit nr. 408, datë 

08.02.2022 “Për rifillim të marrëdhënieve financiare të punonjësit E. Ç.”, ndërkohë që kërkesa nr. 

1222 prot, datë 20.04.2022 me lëndë “Ankim Administrativ” e administruar pranë Bashkisë Dimal, 

u miratua nga ana e organit publik, për t’i dhënë palës për rivendosjen e së drejtës së pretenduar. 

Në ankimin fillestar të depozituar nga ankuesja  pretendohet për “abuzim institucional”, ndaj ishte 

detyrim i grupit të punës që të analizoheshin elementet apo bazën mbi të cilën është mbshtetur ky 

vendim dhe për pasojë komisioni ka analizuar nëse ka patur apo jo elementë diskriminues. Sa më 

sipër, Bashkia Dimal sqaron se ato janë të pabazuara, pasi vendimi për transferimin e znj. E.Ç. nuk 

përmban elemente të një trajtimi të diferencuar apo abuzues, përkundrazi  i është mundësuar vijimi 

i marrëdhënies së punës, duke i garantuar  të drejtat sipas legjislacionit të zbatueshëm në fuqi. 

Bashkia Dimal ka respektuar të gjitha të drejtat  dhe detyrimet si punëdhënës, duke përfshirë dhe 

shqyrtimin e kësaj ankese të depozituar nga subjekti. 

 

Bashkia Dimal informon se ky institucion e ka vlerësuar nëse ky transferim ka qenë ose jo i 

nevojshëm për t’u kryer, mbështetur në të gjithë dokumentacionin e vënë në dispozicion nga ana e 

sektorëve përkatës. Megjithëse, momenti i emërimit të ankueses në një pozicion tjetër ka ndodhur 

në periudhën, kur ajo ka qenë me leje lindjeje, kjo nuk ka ardhur për arsye diskriminimi apo 

trajtimi të diferencuar, por për shkak të një arsyetimi objektiv që lidhet me ankesat dhe historikun e 

masave disiplinore të marra nga ankuesja ndër vite. Bashkia Dimal sqaron se ankuesja në kohën që 

ka marrë urdhërin e transferimit, ka bërë kërkesë për t’u rikthyer në punë, ndërkohë që në asnjë 

moment nuk ka qenë e detyruar nga punëdhënësi për të përfunduar raportet e barrëlindjes. Bashkia 

Dimal nuk ka kryer në asnjë rast trajtim të diferencuar  dhe as Komisioni i Shqyrtimit të Ankimit 

nuk ka deformuar provat dhe faktet, por i analizoi ato me paanësi. Në ndryshim nga ç’pretendohet 

nga ankuesja, kjo e fundit ndodhet në kushtet ligjore të rikthimit në detyrë nga punëdhënësi, si dhe 

në asnjë shkresë ankuesja nuk ka paraqitur pretendime për diskriminim nga ana e Bashkisë Dimal. 

Në këtë kontekst, Bashkia Dimal vë theksin në faktin se ankuesja nuk është interesuar të qartësojë 

situatën e saj, por synon të keqinterpretojë ligjin dhe duke u përpjekur të vërë në lëvizje çdo 

institucion të mundshëm, pa evidentuar saktësisht se ku qendron shkelja.   

 

Vlen të nënvizohet fakti se Bashkia Dimal ka vepruar dhe hetuar në mbështetje të ankesave të 

prindërve të fëmijëve të fshatit Hingë Në këtë shkresë, ky institucion deklaron se tranferimi i znj. 

E.Ç. ka ardhur si pasojë e kërkesave të Bordit të Prindërve të fëmijëve të fshatit Hingë, të cilët 

insistonin deri në sabotimin e mësimit dhe largimin përfundimisht të fëmijëve nga institucionet e 

arsimit parashkollor, nëse do të rikthehej sërisht edukatorja E.Ç.. Bashkia Dimal sqaron se ka 

ngritur një grup pune për të verifikuar vërtetësinë e ankesave të ardhura nga ana e prindërve të 

fëmijëve të parashkollorit pranë institucionit. Janë mundësuar takime me prindërit, duke i bërë 

ftesë për ballafaqim edhe znj. E.Ç., e cila nuk ka qenë asnjëherë e pranishme. Bashkia Dimal 

thekson faktin se të gjitha masat janë marrë, duke patur në konsideratë parësore interesin më të 

lartë të fëmijëve, duke u mbështetur në parashikimin e nenit 6, pika 2, të ligjit nr. 18/2017 “Për të 

drejtat dhe mbrojtjen e fëmijëve”.  

 

Ky subjekt informon se aktualisht, në fshatin Hingë ushtron detyrën e edukatores znj. Z.B. 

Referuar statusit aktual të ankueses E.Ç., kanë vijuar raportet pa njoftuar eprorin direkt, në mënyrë 

të njëpasnjëshme dhe nuk është paraqitur në punë pas përfundimit të lejes së lindjes. Znj. E.Ç. nuk 

ka njoftuar lidhur me statusin e saj, apo të paraqesë raporte mjekësore deri më sot, duke neglizhuar 

detyrën e saj në Bashkinë Dimal, si punëdhënës, që duhet të procedojë lidhur me vendin e punës në 

fshatin Goriçan, në interes të edukimit të fëmijëve. Në shkresë theksohet fakti se në rastin konkret 

nuk ka asnjë lloj diskriminimi, për shkakun e pretenduar nga ankuesja, pasi fshati Goriçan, ku ajo 

është transferuar ka një distancë 2 km nga vendbanimi i saj. 

- Shkresa e sipërcituar e Bashkisë Dimal, iu dërgua ankueses E.Ç., me e-mailin e datës 

14.11.2022. Në vijim, ajo parashtroi kundërshtimet e saj, lidhur me sa më sipër. 

 

- Në këto kushte, për efekt të shqyrtimit të mëtejshëm të ankesës, KMD çmoi zhvillimin e një 

seancë dëgjimore në datën 22.12.2022. Palët u njoftuan nëpërmjet shkresës nr. 1285/5, datë 

23.11.2022, së KMD-së. 

 

- Ndërkohë, nëpërmjet e-mailit të datës 14.12.2022, ankuesja E.Ç. deklaroi tërheqjen nga 

ankesa e saj, duke e informuar Komisionerin, se është kthyer në vendin e mëparshëm të 

punës pranë Shkollës 9-vjeçare Hingë, falë ndërhyrjes së KMD-së. Bashkëlidhur e-mailit të 

saj, ankuesja E.Ç. ka dërguar shkresën nr. 3315 prot., datë 23.11.2022, e Kryetarit të 

Bashkisë Dimal, me lëndë “Njoftim për rifillimin e marrëdhënies së punës”, Vendimin 

nr.3150, datë 21.11.2022, e Kryetarit të Bashkisë Dimal,“Për rifillimin e marrëdhënieve 

financiare të punonjëses E.Ç.”, si dhe Vendimin nr. 3150/2, datë 21.11.2022, e Kryetarit të 

Bashkisë Dimal “Për shfuqizim /anullim të akteve administrative për znj. E.Ç.”.  

 
Mbështetur në sa më sipër, KMD çmon se:  
 

Mbështetur në nenin 90 “Përfundimi i procedurës administrative”, paragrafi 3, të Kodit të 

Procedurave Administrative, parashikohet se: “Procedura administrative, e nisur me kërkesë apo 

kryesisht, deklarohet e përfunduar pa një vendim përfundimtar për çështjen, në rastet e 

parashikuara në nenet 93-96 të këtij Kodi. Deklarata e përfundimit të procedurës administrative, 

pa një vendim përfundimtar për çështjen, përbën akt administrativ.” 

 

Bazuar në nenin 94 “Tërheqja e kërkesës apo braktisja e procedurës”, paragrafi 1,  të Kodit të 

Procedurave Administrative, parashikohet se: “Si rregull, në procedurën administrative të nisur me 

kërkesë, organi publik deklaron përfundimin e saj pa një vendim përfundimtar për çështjen, nëse 

pala që ka paraqitur kërkesën e tërheq atë.” 

 

Komisioneri konstaton se procedura administrative konkrete ka filluar mbi bazën e ankesës së 

paraqitur nga ankuesja E.Ç., e cila është tërhequr nga ankesa, pasi falë ndërhyrjes në KMD-së, 

është arritur qëllimi për të cilin ajo kishte depozituar këtë ankesë dhe ajo është ripunësuar në 

vendin e mëparshëm të punës, në shkollën e fshatit Hingë. 

 

 

Mbështetur  në sa më sipër, Komisioneri çmon se jemi në kushtet e nenit 90/3 dhe 94/1, të Kodit të 

Procedurave Administrative dhe për rrjedhojë procedura administrative për shqyrtimin e ankesës 

duhet të deklarohet e përfunduar, pa një vendim përfundimtar, për shkak se ankuesja është tërhequr 

nga ankesa, pasi është arritur qëllimi, për të cilin ajo kishte depozituar këtë ankesë. 

 

PËR KËTO ARSYE : 

Mbështetur në nenin 90, pika 3 dhe 94, pika 1, të Kodit të Procedurave Administrative, si dhe 

nenin 32, pika 3, nenin 33 pika 10, të ligjit nr. 10221/2010 “Për Mbrojtjen nga Diskriminimi”,                                                                                                                             

Komisioneri për Mbrojtjen nga Diskriminimi, 

 
 

V E N D O S I : 

1. Të deklarojë të përfunduar procedurën administrative për shqyrtimin e ankesës nr.148, datë 

23.09.2022, së znj. E.Ç., pa një vendim përfundimtar, pasi ankuesja është tërhequr nga 

ankesa, sepse është arritur efektiviteti dhe qëllimi, për të cilin kishte filluar procedura 

hetimore. 

 

2. Kundër këtij vendimi lejohet ankim në Gjykatën Administrative të Shkallës së Parë Tiranë, 

brenda 45 ditëve nga marrja dijeni. 

 

 

 

 

 

                 
  KOMISIONERI  

 
        

   Robert GAJDA 
 

 

 

 

 

 

 

Fusha -  Punësim 

Shkak – shtatëzania 

Lloji i vendimit – arritje efektiviteti 

